
Naglabas si Kuderer ng kautusang
pang-emerhensiya upang magkaloob ng
tulong sa mga taong naapektuhan ng
mga sunog sa kagubatan sa Washington

Agosto 3, 2026

OLYMPIA, Wash. — Si Komisyoner ng Seguro na si Patty Kuderer ay naglabas ng kautusang pang-
emerhensiya noong Lunes upang magbigay ng tulong sa mga may hawak ng polisiyang pangseguro sa
Washington na naapektuhan ng mga kamakailang sunog sa kagubatan (Format ng Portable na
Dokumento (Portable Document Format, PDF) 275.48 Kilobytes (KB)). May bisa ang kautusang ito mula
Agosto 3 hanggang Setyembre 30, 2026, at nalalapat sa lahat ng tagaseguro ng ari-arian at sasakyan na
nagpapatakbo sa estado ng Washington.

Inaatasan nito ang mga tagaseguro na:

e Magbigay ng 45-araw na palugit sa pagbabayad ng hulog sa seguro at alisin ang lahat ng
bayarin para sa nahuling pagbabayad at bayarin sa muling pagpapairal ng polisiyang
pangseguro.

e Huwag kanselahin ang isang polisiya dahil sa hindi pagbabayad maliban kung hihilingin ito ng
may hawak ng polisiya.

e Palawigin ang panahon ng abiso sa hindi pagpapanibago ng saklaw ng seguro sa ari-arian mula
60 araw tungo sa 120 araw bago ang petsa ng pagtatapos ng bisa ng polisiyang pangseguro.
Para sa saklaw ng seguro sa sasakyan, ang pagpapalawig ay mula 20 hanggang 60 araw.

¢ Nalalapat ang kautusang pang-emerhensiya sa lahat ng zip code at karatig na zip code sa
estado ng Washington kung saan ang mga sunog sa kagubatan ay nakasunog ng mga tahanan
o iba pang estruktura o kung saan may ibinabang mga opisyal na utos sa paglikas.

“Buong-puso akong nakikiramay sa lahat ng naapektuhan ng mga sunog sa sakop ng Spokane at sa
mga taong nahaharap sa mga pinsala sa iba pang bahagi ng ating estado. Nakapanlulumo ang
masaksihan ang ganitong malawakang pagkasira, at umaasa akong ang pangunahing priyoridad ng
bawat isa ay ang kanilang sariling kaligtasan,” ani Kuderer. “Ang aking kautusang pang-emerhensiya ay
nagbibigay ng patnubay sa mga kumpanya ng seguro na nagpapatakbo sa ating estado at dapat
makatulong na magbigay-katiyakan sa publiko na gagawin natin ang lahat ng kinakailangang hakbang
upang protektahan sila.”

Makipag-ugnayan: Mga usapin sa Ugnayang Pampubliko at mga katanungan ng midya | 360-725-
7055 | magpadala sa amin ng mensahe

Bilang karagdagan, binuksan ni Kuderer ang pagpaparehistro para sa mga tagatasa ng seguro mula sa
ibang estado at may nakahandang pangkat ng mga dalubhasa upang magkaloob ng tulong sa seguro
sa mga lokal na Disaster Assistance Centers.

Ang sinumang nagsisikap na makabangon mula sa sakuna ay maaaring makahanap ng impormasyon
kung paano magsisimula sa website ni Kuderer.

Pupunta siya sa Spokane sa Miyerkules, Agosto 5 para sa nauna nang nakatakdang pampublikong
pagpupulong tungkol sa seguro at mga hakbang upang mabawasan ang banta ng sunog sa kagubatan.
Ang kaganapang ito ay magtutuon na ngayon sa pag-aalok ng mga kagamitan at tulong sa mga taong
naapektuhan ng mga sunog sa kagubatan sa sakop ng Spokane.

Ginagamit ni Kuderer ang mga kapangyarihang ipinagkaloob sa kanya kasunod ng emerhensiyang
sumasaklaw sa buong estado na idineklara ni Gov. Bob Ferguson noong Agosto 1 bilang pagtugon sa
malawakang mga sunog sa kagubatan sa Washington.

“Kapag makakabalik na ang mga tao sa kanilang mga tahanan at masisimulan na ang proseso ng
pagsusuri sa pinsala at muling pagtatayo, magiging handa ang aking tanggapan na tulungan sila sa
proseso ng seguro,” dagdag pa niya. “llalapit natin ang ating mga serbisyo sa mga lokal na pamayanan
at tutulong sa pagsagot sa mga tanong at magkakaloob ng tulong sa sinumang naghahain ng
kahilingan para sa benepisyo ng seguro o may mga katanungan tungkol sa kanilang saklaw.”

Kapag naglabas ang gobernador ng isang proklamasyon ng emerhensiya, maaaring maglabas ang
komisyoner ng isang kautusang pang-emerhensiya na may kaugnayan sa mga polisiyang pangseguro
upang matiyak ang patuloy na pagkakaroon ng saklaw ng seguro. Maaaring palawigin ng komisyoner
ang kautusan nang 30 araw sa bawat pagkakataon kung nananatiling may bisa ang proklamasyon ng
emerhensiya ng gobernador.

